
«КӨКТЕМ ШУАҒЫ»
БІРЛІК ПЕН ЫНТЫМАҚТЫҢ БАСТАУЫ

Көктемнің алғашқы күнін позитивпен 
қарсы алу, мұнайшы жастар арасындағы 
бірлік пен ынтымақты нығайтуды көз-
деген «Көктем шуағы» атты жайдарман 
ойыны өтті.

Сахнаға шығып, өнер көрсеткен 8 ко-
манда қала мен далада (өндірісте) орын 
алған түйткілді мәселелерді зіл-әзілмен 
жұқалап жеткізу арқылы өздерінің сөзі-
мен айтқанда «залды жарды».

– Жастар мен мұнайшыларды ұйыс-
тырып, залға толтыра сыйыстырып, 
әдемі әзілмен жастарды жасампаз-
дыққа бастауға үлкен мүмкіндік берген 
«Өзенмұнайгаз» АҚ мың да бір алғыс, – 
дейді сайысқа қатысушылар.

«Қазмұнайгаз» ҰК АҚ Ақтау қаласын-
дағы өкілдігі Әлеуметтік және ақпарат-
тық саясат және сүйемелдеу департа-

менті директоры Аманғали Нұрдаулетов, 
бас директордың жұртшылықпен және 
мердігер ұйымдармен байланыс жөнін-
дегі орынбасары Бауыржан Мәмбетса-
паев, Әлеуметтік саясат жөніндегі басқа-
рушы директор Бауыржан Жұбаназаров, 
ӘСжӘҚД директоры Мұхамбетберді 
Суитов, хирург дәрігер Мақсат Оңайбаев-
тардың шешімі бойынша, бас жүлде №3 
МГӨБ, 1-орын ӨЭМБ, 2-орын ӨТҚжЖЖБ, 
3-орын KMG-Security мен FTC WIN ко-
мандаларына бұйырды.

«KMG-Security» команда ойыншысы 
Нұрболат Оразханов «Үздік ойыншы», 
АжТБ командасы «Көрермен көзайымы» 
номинациясын жеңіп алды.

Жеңімпаздар кубок, Диплом және қар-
жылай сыйлықпен марапатталды.

КОМПАНИЯ ЖАҢАЛЫҚТАРЫ

«ӨЗЕНМҰНАЙГАЗ» АҚ4 «ӨЗЕНМҰНАЙГАЗ» АҚ4

Салтанатты шараға қатысқан бас ди-
ректор Нұрдәулет Қилыбай бастаған 
бір топ басшы азаматтар мен кәсіподақ 
төрағалары Бекқали Уақбаев пен Сәбит 
Төкеновтер қыз-келіншектерге көл-көсір 
лебізін білдірді.

– Адал жар, аяулы ана, өнегелі әже бо-
лумен қатар Өзен кен орны кез келген 
саласының дамуына өлшеусіз үлес қо-
сып, ер-азаматтармен бірге үзеңгілес 
еңбек етіп жүрген Сіздерге дән ризамын. 
Компания қоғамдық өміріне де белсенді 
араласып, өнер, спорт, білім сайыстары-
на қатысып, «Өзенмұнайгаз» намысын 
қорғап, абыройын асқақтатып жүрген 
Өздеріңізге бас директор ретінде шексіз 
алғысымды білдіремін. Көктем қызғал-
дағындай құлпырып, жайнап, жарқырап, 

ырысыңыз асып, күш-қуатыңыз тасып, 
арамызда жемісті еңбек етіп жүре бе-
ріңіз. Сіздерге мықты денсаулық, баян-
ды бақыт, ұзақ ғұмыр тілеймін! – деді 
Нұрдәулет Игілікұлы.

Ел ырысын еселеу жолында ерен еңбек 
етіп жүрген бір топ маман бас директор-
дың Құрмет грамотасы мен басқару ап-
параты кәсіподақ төрағасы Алғыс хаты-
мен марапатталды.

Мереке иелері құрметіне арнайы ша-
қырылған әнші Мәлік Жамбылұлы әннен 
шашу шашып, көпшілікке көтеріңкі көңіл-
күй сыйлады.

Көктем қызғалдағындай құлпырған нә-
зік жандылар швед үстелінен дәм татып, 
азаматтарға ризашылығын білдірді.

Амал мерекесі күні компания бас ди-
ректоры бастаған бір топ басшы азамат 
жұмысшылар автостансысына барып, 
таңғы ауысымға шыққан, түнгі ауысым-
нан келе жатқан мұнайшылармен көрісіп, 
ізгі ниетін білдірді.

Орындалған әр ән мен әуеннің берер 
эмоциясы өз алдына, дәм мұнайшылар-
ды біріктіретін факторға айналды.

Амал мерекесі жақсылыққа бастап, 
адамгершілікке баулиды. Ренжіскендер 
табысады. Жамандық атаулы ұмытыла-
ды. Жұрт игі іске бет түзейді.

Ақ мол болсын, уайым-қайғы жоқ бол-
сын! Елді бірлік пен татулыққа, ынтымақ 
пен ырысқа шақыратын мейрам құтты 
болсын!

АМАЛ ЖҰМЫСШЫЛАР
АВТОСТАНСЫСЫНАН БАСТАУ АЛДЫ

«ӨЗЕНМҰНАЙГАЗ» АҚ6

Беркінжан 18 мамырдың 1971 жылы 
Атырау облысы, Мақат ауданы, Қошқар 
ауылында дүниеге келді. Бес жасар ке-
зінде әке-шешесі Жаңаөзен қаласына 
көшіп келеді. 

1976 жылы балабақшада балалық шақ-
тың бал шырынын татып жүрген бала-
пан қолына қалам мен дәптер алып, 
қаладағы Төлесін Әлиев атындағы №1 
орта мектептің табылдырығын аттай-
ды. 1986 жылы №3 Кәсіптік-техника-
лық училищеге түсіп, 1989 жылы бітіріп, 
Отан алдындағы борышын өтеп келеді.
 Әскерден оралған жас жігіт Жөндеу құ-
рылыс басқармасына ағаш ұстасы болып 
жұмысқа орналасады. Бұл кәсіп ептілік 
пен шеберлікті талап ететін қиын іс боп 
шығады. Үш айдан соң бұл салада жұмыс 
істей алмайтынын түсінген Беркінжан 
Мұнай дайындау және өндіріске қызмет 
көрсету басқармасына дәнекерлеуші бо-
лып ауысады. Темірмен жұмыс істеу іскер 
жігіттің қолайына жаға кетеді.

Темір кесу, оны қайта қосып дәнекер-
леу, жинау өзінің жұмысы екенін түсінеді. 
Сан жылдар өндірісте еңбек етіп жүрген 
мұнайшы адамның өз ісін жан-тәнімен 
сүймейінше жетістікке жетем деуі бекер 
екенін түсінді. Өзі атқарып жүрген ісін-
де мінсіздікке жету үшін көп тер төгуге 
тура келді. 1991 жылдан бері аталмыш 
басқармада әріптестермен тіл табысып, 
абыройлы жұмыс істеп келеді. Еті тірі жан 
1994 жылы мұнай колледжіне түсіп, тех-
ник-технолог мамандығын алып шығады. 
Қазіргі таңда газбен кесуші болып жұмыс 
істейтін ол Өзен кен орны дамуына қо-
мақты үлес қосып келеді. 

– Отбасыма келетін болсам адам жа-
нын айтпай түсінетін құдай қосқан қоса-
ғым бар. Аллаға шүкір балаларым, олар-
дан өрбіген сүйкімді немерелерім бар. 
Балапандармен өмір мәнді, балапан-
дармен өмір сәнді. Демалыста жақын-
дарыммен бірге қыдырамын. Жұмыстан 
кейін бақшадағы жеміс беретін талдар-
ды суарғаннан жаным жай табады. Адам 
жасы ұлғайған сайын болашаққа алаң-
даушылығы арта түседі екен. Жатсақ та, 
тұрсақ та Алладан ел мен жер аманды-
ғын тілеп отырамыз. «Ашу дұшпан, ақыл 
дос, ақылыңа ақыл қос» деген нақылды 
өмірлік ұстаным етіп алған мен өзімді 
үнемі сабырға шақырып отырамын, – 
дейді Беркінжан Темірбекұлы.

ҚАРАПАЙЫМ МҰНАЙШЫНЫҢ
ӨМІРІ

Менің есімім Клара Баймұханова. 1963 
жылы 23 наурызда Атырау облысы, Құр-
манғазы ауданы, Қиғаш өзенінің жаға-
сында көп балалы отбасыда дүние есі-
гін ашыппын. Әкем мен анам колхозда 
мал шаруашылығында қызмет етті. 1980 
жылы мектепті бітіріп, Астраханьда бух-
галтер есебі курсын бітіріп алдым. 1981 
жылы Астрахань тоқыма комбинатында 2 
жыл өндіріс есепшісі болып жұмыс істеп, 
тәжірибе жинақтадым.

Алланың қалауымен 1984 жылы киелі 
өлке Маңғыстауға келін болып түстім. Қа-
зақтың салт-дәстүрі қаймағы бұзылмай 
сақталған жерге келін болып түскеніме 
әлі күнге дейін қуанамын. Атам мен енем 
мені бауырына басты, жақсылығымды 
асырып, білмегенімді үйретіп, тәрбиеле-
ді. Жақсы сөз айтып, мейірімін төгіп, қам-
қорлығына алды. Атам атақты бұрғышы, 
Ленин орденінің екі мәрте иегері Лұқпан 
Баймұқанов мұнай саласының майтал-
мандары Нәсіпқали Марабаев, Төреғали 
Қадыров сынды азаматтармен үзеңгілес 
болды. 

Ата-енеммен 36 жыл бірге тұрғанда 

көп зат үйрендім. О кісілер сөзімен, ісі-
мен бізге үлгі-өнеге бола білді. Отағасы 
Қамбар екеуіміз тату-тәтті тұрдық. Ша-
ңырақта іңгәләған дауыс естіліп, бірінен 
соң бірі сүйкімді сәбилер дүниеге келіп 
жатты. Ата-енемнің сүт кенжесі Гауһар 
мектепті үздік бітіріп, Ақтөбеде медици-
на жоғарғы оқу орнын бітіріп, Бағдат пен 
Нұрбек мұнайшы саласын таңдады.

1986 жылы құрылыс мекемесіне қатар-
дағы есепші болып жұмысқа орналастым. 
Ол кезде басқа ұлт өкілдері көп. Орыс ті-
лінің дәурені жүріп тұрған кез. Біршама 
қиындық туындады. 6 ай есебі тұрып қал-
ған мекеме екен. Сол кезде басқа жұмыс-
қа ауысып кетсем бе екен деген ой кел-
ді. Қиналған кезде марқұм атам «өмірде 
барлық нәрсе уақытша, сәл шыдам мен 
төзім керек, кездескен қиындыққа сабыр 
етсең, жеңіп шығасың» деп қолдау көр-
сетіп еді. Қайран, аталар-ай, десеңші...
Сол кездегі кісілердіңі сүйегі асыл еді-ау, 
шіркін. Қазір әбден қатары сиреді ғой.

2004 жылы отағасы қайтыс болса да, 
енемнің арқасында жұмыстан қалмадым. 
2006 жылы Ахмет Қожанепесовтің қол-

«ӨЗГЕ ЕМЕС, ӨЗІМ АЙТАМ ӨЗ
ЖАЙЫМДА...»

«ӨЗЕНМҰНАЙГАЗ» АҚ8

ӨНДІРІС ХАНЫМЫ

дауымен «Өзенмұнайгаздың» есептеу 
бөліміне ауысып келдім. 

Талапшыл, әріптес проблемасын са-
бырмен тыңдай білетін іскер азамат 
Ахаңнан көп нәрсе үйрендім. 2007 жылы 
№2 МГӨБ-ке бас есепші болып тағайын-
далып, осы басқармада тапжылмастан 16 
жыл жемісті еңбек етіп келе жатқан мен 
өзімнің есепші мамандығын таңдағаны-
на еш өкінбеймін. 

Еңбек жолымда небір жақсылар мен 
жайсаңдармен таныс болдым, дәмдес 
болдым. Оларға алғысым шексіз. Әрқай-
сымен тіл табысып, бір үйдің баласындай 
сыйластық. Алланың ісі болар, 2016 жылы 
үлкен ұлым Бағдат қайтыс болды. Көндік. 
Алланың ісіне шара жоқ екен...Шаңырақ 
иесі, кіші балам «Бұрғылау» мекемесін-
де жұмыс істейді. Келіндерім де, немере-
лерім де жанымда. Бақытты әжемін деп 
айтуға толық негіз бар. Өндірістің сарт-
сұрт өмірі мені қажыта қоймады. Бәлкім 
өзім ұнататын іспен айналысқандықтан 
болар... Еңбек демалысымда «Кендірлі-
де» демалған ұнайды. Тұмса табиғат жа-
ныма жақын. Теңіз, тау, тас...жалпы тыл-
сым дүние менің стихиям. Үлкен немерем 
Мұхсарумен Тәшкенде болдым. Керемет 
екен.

«Бай болсаң да – бәсең бол. Хан бол-
саң да – қарапайым бол» деген мәтелді 
жиі айтамын. Өмірлік ұстанымым да осы 

нақылға сәйкес келеді. Қазіргі фильм-
дердің сюжеттері көңілімнен шыға бер-
мейтіндіктен, бұрынғы киноларды кө-
ремін. Бала кезімнен кітап оқушы едім. 
Әдеби кітап оқымайтын адамды «көкірегі 
соқыр» адам деп есептеймін. Ән салған-
ды ұнатамын. Немерелерім өнерлі болса 
деген арманым бар. Құрметті демалысқа 
шығып, қолым босап жатса, балапандар-
ды ертіп алып, әлемді аралап, жер көргім 
келеді.

Әсем Қосжанова 1962 жылдың шілде-
сінде Шымкент қаласындағы Мақтарал 
ауданында көп балалы отбасында дүние-
ге келді. Еңбек жолын сылақшы болып 
бастаған ол қиындықтан мойымады, ең-
бектен қашпады. 1971 жылы мұнайшылар 
қаласына көшіп келіп, Өзен кенорнында 
1980 жылдан бері аянбай еңбек етіп, ел 
ырысын еселеп жүрген білікті маманның 
бірі.

1984 жылы жүрек қалауымен Ауған со-
ғысы ардагері Елеусіз Өтемұратовпен 
отау құрып, бақытты ғұмыр кешті. Алла 
тағала берекелі отбасыға ұл да, қыз да 
нәсіп етті. Өкінішке орай солақай саясат 
құрбанына айналып, соғыс өрті оранған 
өлкеге тап болған отағасының жұлым-
жұлым жаны емделіп кете қоймай, көп 
ұзамай денсаулығы сыр беріп, қайтыс 
болады.

«Тас түскен жеріне ауыр» деген емес 
пе? Азаматынан айырылып аңырап қал-
ған Әсем уақыттың емші екенін түсінді. 
Балалары үшін белді бекем буып, білекті 
сыбанып еңбек етті.  Ұлы Ержан бүгінде 
№1 МГӨБ-те оператор болып тәп-тәуір 
еңбек етіп жүр. Тәп-тәтті немерелер өсіп, 
балдай тәтті қылықтарымен әжесін қуан-
тып жүр.

«Сарыағаш», «Кендірлі» шипажайла-
рына демалып, денсаулығына күтім жа-
сап жүрген майталман мұнайшы Ерке 

Есмахан мен Төреғали Төреәлінің әнде-
рін тыңдайды. Теледидардан «Көреміз» 
бағдарламасын қарайды. Манты, котлет, 
картоп езбесін, капуста салатын сүйсіне 
жейді.

– Асүйде ас пісіргенді ұнатамын. Тігін 
тігемін. Ән айтушы-ем. Денсаулығыма 
байланысты қазір көп әндете бермей-
тін болдым. Жас кезімде қолымыздан 
«Қазақстан әйелдері» журналы түспеуші 
еді. Қазір интернет заманы. Газет-жур-
налдардан алыстап кеткеніміз рас. №1 
МГӨБ-те сораптар стансысының маши-
нисі болып жұмыс істеп жүргеніме қуана-
мын. Кәсібімді бағалаймын. Тірлікте адам 
баласына кіріптар болған жаман. Жұ-
мысымның арқасында не ішем, не кием 
деп отырған жоқпыз. Кредитке о бастан 
жоламаймын. Ауысыммен жұмыс істеп 
жүріп «балаларыма жеткілікті деңгейде 
көңіл бөле алмай жүрмін-ау» деген өкі-
ніш те, алаңдау да, мазасыздық та болды. 
Азаматтың орны бөлек ғой, шіркін. Бүгін-
де балаларымның әрқайсы шаңырақ иесі 
болып, өз балаларын тәрбиелеп отырға-
нын көргенде Аллаға сансыз шүкіршілік 
айтамын. Балаларыма да, тумаластары-
ма да, көршілеріме де, әріптестеріме де 
бек ризамын, – дейді Әсем Ізбасарқызы.

ӘСЕМНІҢ
МҰНАЙ САЛАСЫНДА 

ӨТКЕН 43 ЖЫЛЫ

ӘСЕМНІҢ
МҰНАЙ САЛАСЫНДА 

ӨТКЕН 43 ЖЫЛЫ

«ӨЗЕНМҰНАЙГАЗ» АҚ10

Жолдасбай еңбек жолын 1998 жылы 
Энергиямұнайға қарасты Орталық бу қа-
зандарында аппаратшы болып бастайды. 
2003 жылы №1 Скважиналарға қызмет 
көрсету басқармасында көтергіш кран 
машинисі болып еңбек етіп, ел экономи-
касының дамуына орасан үлес қосады. 
Бүгінде «Бұрғылауда» жұмыс істейтін мұ-
найшының кәсіби музыкант екенін біреу 
білсе, біреу біле бермеуі де мүмкін.

Өнерге жақын бала мектеп қабырға-
сында жүргенде 6-сыныптан бастап дом-
бырашы, композитор Серік Харесовтен 
дәріс алып, қалалық, облыстық байқау-
ларға қатысып, жүлдегер атанады. Тіп-
ті 1986 жылы Алматы қаласындағы П.И. 
Чайковский атындағы өнер училищесі-
не оқуға түсіп, домбыра класы бойын-
ша 1992 жылы бітіріп шығады. 1987-1989 
жылдары елмен бірге Отан алдындағы 
әскери борышын өтеп келеді.

– Өңірімізге белгілі жыршы Мақсат Ая-
пов ағамыздан, Әзірбай Өскінбаевтан 

үйренгенім көп болды. Музыка – кеудені 
мәнге толтыратын құдірет. Ән-күй тыңда-
ған сайын адам жаны рақатқа батады. Қа-
зақ тұрғанда күй өлмейді, домбыра жо-
ғалмайды, – дейді Жолдасбай Асқарұлы.

Мақала кейіпкерінің әкесі 1981 жылы, 
анасы 2020 жылы өмірден озды. Сүйіп 
алған жары екеуі берекелі шаңырақта ұл 
мен қыз тәрбиелеп, тату-тәтті ғұмыр ке-
шіп жатқан жайы бар. Ұрпағының жалға-
сы іспетті балапандар өсіп, өмірдің мәні 
мен сәні еселеніп жатыр. Дана шалдар-
дың «Адам ұрпағымен мың жасайды» 
дегені осы болса керек-ті.

ӨНЕРПАЗ
ЖОЛДАСБАЙ

Нұрбибі Ерболатова 1982 жылы 3 тамыз-
да «Бұрғылау» мекемесіне 2-дәрежелі 
темір жонушы болып жұмысқа орнала-
сады. Уақыт өте келе аталмыш мекеме 
атауы өзгеріп «Ремсервис» жауапкер-
шілігі шектеулі серіктестігі болады. 2003 
жылдың 1 қаңтарынан Мұнай өнеркәсібі 
құралдарын мен технологиялық комму-
никацияларды жөндеу басқармасы бо-
лып құрылады. 

Осы жылдардың ішінде екі қолын ал-
дына салып отыруды жастайынан әдет-
ке айналдырмаған еңбекқор маман 
4-дәрежелі темір тесуші болып 41 жыл 
өнімді еңбек етіп, Өзен кен орны дамуы-
на көп үлесін қосады Жанашыр әрі адал 
жұмыскер жұмыс орнындағы аспаптар-
ды өз үйінің мүлкіндей күтіп ұстайды. 

Отбасындағы бала тәрбиесін де назар-
дан тыс қалдырмайтын жауапты жанды 
тумаластары, көршілері, әріптестері құр-
мет тұтады.

– Мүмкіндігінше бүгінгі істі ертеңге 
қалдырмауға тырысамын. Өйткені әр 
күннің өзіне тән ісі бар. Қазақта «Тәңір әр 
құсқа құрт береді, бірақ оны ұясына сал-
майды» деген мәтел бар. 41 жылдан бері 
тынбастан еңбек ете жүріп, жетістіктің 

күн-түн демей жылдар бойы еңбектен-
ген адамға келетінін түсіндім. Ұжымда 
өз міндетін адал атқаратын ас мамандар 
көп. Аллаға шүкір «Өзенмұнайгаздан» 
ырзық-несібемізді айырып келеміз. Ба-
лалардан немере-жиен сүйіп отырған 
әжемін. Халықтың «Балаңды өскенше, 
немереңді өлгенше бағасың» деген сөзі-
нің растығына көзім жетті. Өмірге түк өк-
пем жоқ, – дейді Нұрбибі Қоңыршақызы. 

«Сарығаш», «Манкент» шипажайла-
рында демалып жүрген Нұрбибі бола-
шақта ел асып, жер асып, көз тартар 
әдемілігінен ләззат алатын ұмытылмас 
керемет жерлерде болуды армандайды. 

Қолы қалт еткенде Мақпал Жүнісова-
ның әндерін тыңдап, «Қыз Жібек» филь-
мін тамашалайтын кейіпкеріміз айна-
ласын мейірім шуағына бөлеп, арайлап 
атқан әр таңды қуанышпен қарсы алып, 
шүкіршілікпен шығарып салып отырған 
бақытты жан.

ЖЕТІСТІК
ЕҢБЕКТЕНГЕН

АДАМҒА КЕЛЕДІ

ЕҢБЕК АДАМЫ

Асадов Махмуд Раджабоғлы 1961 жылы 
Әзірбайжан елінде дүниеге келді. 1988 
жылы өз сөзімен айтқанда «алғашқы ма-
хаббатына» үйленіп, отау көтеріп, бүгін-
де Алланың берген ұл-қызынан немере-
жиен сүйіп отырған бақытты ата.

– 1981 жылы Маңғыстау Газ өндіру бас-
қармасына жұмысқа тұрып, осы басқар-
мада 11 жыл бойы оператор, кейіннен бри-
гадир болып жұмыс істедім. 1992 жылы 
«Нур Му» акционерлік қоғамына қызмет-
ке орналастым. Бұдан кейін «Жаңаөзен 
жөндеу жұмыстары» басқармасына ауы-
сып, бастапқыда слесарь, кейін дәнекер-
леушілер бригадасында шебер болдым. 
2001 жылдан бері ХжЭБ-сының эколо-
лиялық химия басқару бөлімінде жұмыс 
істеп жүрмін. Ынтымағы мен бірлігі жа-
расқан ұжымды мақтан тұтамын. Жұмы-
сым өзіме қатты ұнайды, – дейді тәжіри-
белі маман.

Еңбекқор мұнайшы бос уақытында 
теледидардан әлем жаңалықтарын ба-
қылайды. Демес Русес пен Владимир 
Высоцкийдің әндерін тыңдайды. Тарихи 
фильмдерді қызыға көреді. Еңбек дема-
лысында отбасымен кіндік қаны тамған 
Әзірбайжанына жиі барып тұрады. Ара-
сында Ресейге де саяхатқа шығады.

– Мұнай өндірісі іркілісті көтермейтін 
процесс. Компанияда қысы-жазы аптап 
ыстықтың, үскірік желдің өтінде еңбек 
ететін мұнайшылардың әлеуметтік жағ-
дайы басшылар назарында! Демалатын, 
емделетін орындар сервисіне ризамыз. 
Қарапайым жұмыскер ретінде еңбек 
етуге қолайлы жағдай жасап отырған 
компания басшылығына алғыс білдіруді 
өзімнің парызым деп санаймын, – деді 
Махмуд Раджабоғлы.

КОМПАНИЯ
БАСШЫЛЫҒЫНА

АЛҒЫСЫМ ШЕКСІЗ

АҚПАРАТ

«ӨЗЕНМҰНАЙГАЗ» АҚ14



Сәнжан Боқсарыева Химияландыру 
және экология басқармасы есепшілер 
бөлімі бастығы қызметінде жемісті еңбек 
етіп келеді. Жаңаөзендегі орыс мектебін 
бітірген ол 1980 жылы есепшілік оқуын 
қызыл дипломмен тәмамдап, қалалық 
тұрмыстық комбинаттағы «Рассвет» тігін 
ательесінде кассир болып еңбек жолын 
бастайды.

1985 жылы Маңғышлақбалықбазасы-
на ауысады. 1990 жылы мұнай саласына 
ауысып, жалақы есептейтін есепші, қар-
жыгер, бас есепші лауазымдарын тәп-
тәуір атқарып, әріптестері арасында сый-
құрметке ие болады. 

1998 жылы «Мұнайхимсервис» ЖШС 
бас есепшісі болады. Өз кәсібінің май-
талманы болып, тәжірибе жинақтаған 
Сәнжан 2003 жылдан бері Химияландыру 
және экология басқармасының бас есеп-
шісі болып абыройлы еңбек етіп, Өзен 
кен орны дамуына өлшеусіз үлес қосып 
келеді.

Отағасы Жұмабек «КазГөз» ЖШС бри-
гадир болып жемісті еңбек етіп жүр. 

Сәнжанның қызы Айнагүл мен ұлы 
Жанатбек тәуекелдің жел қайығына мі-
ніп, Ресей астанасы Мәскеу қаласында 
оқып, инженер-метролог және тау-кен 
инженері мамандығын алып шығады. Ке-
ліні терапевт дәрігер. Кіші ұлы Әлімжан 
Мұхамедин Астана қаласында 4-курс 
студенті.

Өте еңбекқор, жұмыс десе ішкен асын 
жерге қоятын Сәнжан Ізтұрғанқызы 8 
жыл бойы еңбекке жарамсыз деген па-
рақша аштырмастан, абыройлы еңбек 
етіп келеді. 40 жылдан астам еңбек етіп, 
ел ырысын еселеп жүрген майталман 
маманның Алла қаласа келесі жылы құр-
метті демалысқа шығуға қамданып отыр-
ған жайы бар. 

Мақала кейіпкерінің сүйікті әншісі Та-
мара Асар. Сүйікті фильмі «Секрет». Сән-
жан қазақтың «Тең теңімен, тезек-қабы-
мен» деген нақылын жиі пайдаланады 
екен. Еңбек демалысында отағасымен 
қол ұстасып қыдырғанды жақсы көретін 
Сәнжан өткен жылы Қатон-Қарағайда 

болды. Әлемге таңдай қақтырған Дубай-
да болған күндерінің әсерін ортаға салды. 
Көңіліңде қылаудай арамдығы жоқ, ізгі 
жанға әлемдегі бар жақсылықты тілеп, 
еселі еңбегі үшін рахмет айтамыз.

 ЕСЕПШІ СӘНЖАН
 №3 2023

СОЛ КҮНІ

Бұл өмірде бәріміз де мықтымыз,
Көтеріп ап,

Көкіректің құр туын,
Ар алдында жауап берер сол күні, 

Көкіректің керегі жоқ, көк тиын.

Бұл жалғанда қайырлаймыз кектеніп,
Ойлайтыны тек дүние көптігі.

Ар алдында жауап берер сол күні,
Көмектеспес дүниеңнің көптігі.

Бұл өмірде ойламаймаз ұрпақты,
Жеңіл жүріс,мансап керек атақпен,
Ар алдында жауап берер сол күні,

Таразыға тұрар сауап көптігі.

Бағаламай шаңырақтың шаттығын,
Жауапсыздық Азаматқа жат қылық.
Ар алдында жауап берер сол күні,

Сұралады барлығының ақысы.

Ата-анаңды сыйламайсың тірлікте,
Қуантпайсың қамын ойлап бірліктің.

Ар алдында жауап берер сол күні,
Бәрі кешін түсінерсің,опынып.

Тіршілікте ойламайсың арыңды,
Қадірлемей қолыңдағы барыңды.
Ар алдында жауап берер сол күні,

Обал-сауап сұрайды дейді бәрінің.

Айлам бар деп айландыра алдайсың,
Құр сөзбенен сендіресің арбайсың.

Ар алдында жауап берер сол күні,
Амал бер – деп, кімнен қарыз сұрайсың?

Өз-өзіңді керіммін деп мақтайсың,
Жетістіктің не екенін ұқпайсың.

Ар алдында жауап берер сол күні,
Қандай істі мақтанышпен айтпақсың!

******

ӨМІРДІҢ ӨЗІ – ШЫҒАРМА

Өмірдің өзі – шығарма,
Жабырқама,мұңайма.
Орайы келіп,оңалар,

Сенімің болса Құдайға.

Өмірдің бар ғой есебі,
Қатеңнің бәрін кешеді.

Жаңылдырып,жаздырып,
Жүмбағын өзі шешеді.

Өмірдің өзі ертегі,
Кейіпкері екенбіз.

Жақсыны да жаманды,
Өзіміз сомдап өтеміз.

Қашықта жүрген жаманды,
Өзіміз іздеп кетерміз.

Жаныңда жүрсе жақсылар,
Алыстан іздеп нетеміз.

Өмірдің өзі ақылшың,
Төлемей жүрміз ақысын.

Ойланып керсек байыппен,
Қайтадан келер қалыпқа.

Орайы келер,оңалар,
Сенімің болсын, Құдайға!

ӨМІРДІҢ ӨЗІ – 
ШЫҒАРМА

Рәмила ГИМРАНҚЫЗЫ
№3 МГӨБ жұмыскері

МҰНАЙШЫ ШЫҒАРМАШЫЛЫҒЫ

КЛАСТАСТАРЫМА

Жылдар өтті,қалдырып өз таңбасын,
Зымырап өте шықты жастық шағың.

Алтын ұя мектептен бірге ұштық,
Өмірдің алып үлкен жолдамасын.

Бала кезден бірге өсіп, бірге есейдік,
Бүгінгі күн бұйырыпты жүздесу,
Уақыт шіркін өлшеуі бар таразы,
Бұл фәниден өтіп кетті біразы.

Марқұмдарға иман бер деп сұрадық,
Қабыл қылғай біз жолдаған дұғаны.
Аман болсын артта қалған ұрпағы,
Тұрағы боп қалсын мәңгі жұмағы.

Бір класта бірге оқыған түлекпіз,
Ұқсамаймыз,әрқайсысыз бөлекпіз.

Ақылды бар, сабырлы бар, жанашыр,
Достықтары келеді әлі жалғасып.

Бірі сөзшең, бірі сондай тым тұйық,
Сыйластығы бәріненде тұр биік.
Бірі іскер, кең пейілді, зерделі,

Енді бірі өз ісіне тым берік.

Досымыз бар, сырды ешкімге
шашпайтын,

Қажет кезде көшті өзі-бастайтын.
Ақ көңіл бар, батылы бар ұстамды,

Енді бірі арын биік ұстайды.

Біздің қыздар-бәріңізде сұлусыз,
Біреулерге арман болған гүлдерміз.
Әр бір үйдің ұйытқысы да сіздерсіз,

Шаңырақтың бақыты да өздерің.

Әдемісіз, әрі сондай нәзіксіз,
Біреулерің дым өзгермей қалыпсыз.

Көрмесек те, қанша алшақта жүрсек те,
Тартатындай белгісіз бір алып күш.

Кеше күнгі-әдемі қыз – жігітпіз,
Бүгін міне шашқа қырау түсіпті.

Өмір өзі аласа да биік-ті,
Жиі- жиі кездесуді бұйыртсын.

Жадыраңыз жарқыраңыз күліңіз,
Баршаңызда аман сау боп жүріңіз.
Ұрпақтармен мың жасаңыз,өзіңіз
Артта қалғай нақты басқан ізіміз.

ҚАТЕЛІК

Албыртық мені сонша арбады ма,
Білемін өкпелетіп алғанымды.

Артыма бір қарамай кеткеніме...
Тістеген сәттерім көп бармағымды.

Адамның таусылар ма армандары,
Сеземін,

Көз жасыңа қалғанымды,
Өмірден үмітім көп, алмағым да,
Босатшы енді мені қармағыңнан.

Тағдырдың өтіп жүрмін өткелінен,
Мұзғалдақ,тайғақ жолды өткердім де.

Жабыққан сәттерім көп әттеңіммен,
Ауылдан ұзап жырақ кеткеніме.

Барыма, бүгініме шүкір етем,
Мұңаю, өкінішім бәрі бекер.

Ертеңгі күндеріме қадам бастым,
Десем де, сенсіз өмір үлкен қатем.Десем де, сенсіз өмір үлкен қатем.

ҚҰТТЫҚТАУ

«ӨЗЕНМҰНАЙГАЗ» АҚ18

Көктеммен ілесе келген 8 наурыз мерекесі құтты болсын!

Келін деген, ана деген – сыпыртқының иесі емес, баланы әлемнің иесі ететін 
алғашқы іргетасы. Ұлт мықты болу үшін аналар мықты болу керек.

Біз Сіздерді бағалаймыз, құрметтейміз, жақсы көреміз. 

Өлшеніп берген ғұмырда өмірімізді нұрландырып, жұмыс, үй, тамақ, бала тәр-
биесі сияқты толып жатқан тірліктің бәріне үлгеріп жүрген Сіздерге біз қызы-
ғамыз. Өздеріңізден қуат, мотивация алып жүрген біз ел мен жер үшін еселі 

еңбек ете берейік. Аман жүріңіздер,
аяулы ханымдар! 

Құрметпен, МДжӨҚКБ

Көктем мерекесі құтты болсын!

Қазақ ақыны Әбділда Тәжібаев «Көктегі күн-жалпыға ортақ. Ал әр отбасының, 
үй-ішінің кішкентай күні-әйел» – деп жазыпты. Расында да сіздердің өмір 

сұрқай болар еді. Біз үшін Өздеріңізді еркелету, Өздеріңізге еркелеу үлкен 
қуаныш. Жер бетіндегі сұлулық та, жылылық та, мейірім де, тыныштық та нәзік 

жандылар пейілімен келеді.
Алла Хауа ананы жаратқан кезде Адам ата сұраған екен.

«Ол маған не үшін керек?» – деп. Сол кезде Алла тағала: «Сенің жан тыныш-
тығың үшін», – деген екен...

Отбасы тыныштығын сақтап, жақындарыңызды ыстық ықыласыңызға бөлеп, 
қасымызда аман-есен жүре беріңіздер. Мереке берекеге жалғаса берсін.

  
Игі тілекпен, Сатып алу және жергілікті қамту департаменті жігіттері



Айналаны жайнатып жеткен 8 наурыз құтты болсын!

Қазақ халқы қызды төрге отырғызып, ұлынан артық қадірлеген. Нұқ пай-
ғамбар туралы хадисте үлкен ұлы Сам әкесінен қарындасын неге төрге отыр-

ғызатыны туралы сұрайды. Сонда Нұқ пайғамбар былай деген екен: «Біздің 
ырзық-несібеміздің көп болуы – Уәсилаға байланысты. Құт қызды жағалап 

жүреді. Оны босағаға отырғызсаң шамданады. Төрге шығарсаң, дастарқан-
нан ас-тағамды үзбейді. Тұрмысыңды түзейді».

Бұл ізгі дәстүр әлі күнге дейін өміршеңдігін дәлелдеп келеді. Қазақ қызының 
әрқайсы мықты, білімді, қайсар екенін біз жақсы білеміз. Сіздер бар жерде 

үйлесім мен жайлылық орнайды. Әлем Өздеріңізбен әдемі!

Ізгі тілекпен, №1 МГӨБ

Шұғылалы көктемнің шуақты мерекесі құтты болсын!

Көктемнің алғашқы мерекесінің Сіздердікі болуы – кездейсоқтық емес. Біз 
Сіздерді аяулы ана, сүйікті жар, кәсіби маман, жауапты лауазым иесі ретінде 

қадір тұтамыз. 
 

«Ана бір қолымен бесік тербетсе, екінші қолымен әлемді тербетеді», «Қыз 
өссе – елдің көркі» деген қанатты сөздер тегін айтылмаған.

Толысқан айдай ажарланып, күлімдеген күндей нұрланып, шаттық пен қуа-
нышқа бөленіп, береке-бірліктің бастаушысы, игі істердің қостаушысы болып 

жүре беріңіздер!

Ыстық ықыласпен, АжТБ

Мұнай дайындау және өндіріске қыз-
мет көрсету басқармасының 5-дәрежелі 
тауар операторы болып адал еңбек етіп 
жүрген Үзілхан Үнбосынова 1962 жылы 
Ақшұқырда Сығынды деген мал ауыл-
да көп балалы отбасыда дүниеге келді. 
Үзілханның әке-шешесі мал шаруашылы-
ғымен айналысқан қарапайым адамдар 
болды. 1969 жылы мектепке барған Үзіл-
хан ұзап кеткен балалық шағын қимас-
тықпен еске алады.

– Қырда тек екі ағаш үй болды. Біреуі 
нағашы шешемнің үйі, екіншісі біздің үйі-
міз. Мал ауылда мектеп болмағандықтан, 
балаларды мәшинеге тиеп алып, көрші 
ауылдың мектебіне алып баратын еді. 
Шешем мені кішкентай көрді ма, қайдам, 
әйтеуір бортты ГАЗ-53 мәшинесі бала 
жинауға келгенде нағашымыздың үйіне 
тығып қоятын. Ал менің өзге балалармен 
мектепке барғым келеді. Шешемнің ты-
ғып қойғанына қарамастан мәшине кел-
генде жалаң аяқ, жалаң бас балалармен 
ілесіп мектепке кететінмін. Әлі есімде Ер-
мұхан деген мұғалім үйіне қондырып, аяқ 
киім алып беріп, таңертең үйіме жіберді. 
Шешем мектепке баруға вельвет матадан 
сөмке тігіп берді. Ол кезде қалам деген 
жоқ, сия сауыт пайдаланамыз. 1977 жылы 
8-класты Аққұдықтан бітіріп, 10-клас-
ты Сенектегі мектептен бітірдім. 2 жыл 
ауылда мал бақтым. Бойым кішкентай 
болғасын анам жұмысқа жібергісі келме-
ді. Мен анамды тыңдамай бәрімен бір-
ге жұмысқа барып жүрдім. Сәуір-мамыр 
айларында Бекет ата тарихи кешенінің 
арғы жағындағы жайлауға 20 шақты түйе 
мен 1 000-ға жуық қойды айдап барамын. 
Жолда қойлар қоздап, ешкілер лақтайды. 
Жаңа туған бір лақты дорбаға салып ал-
дым. Арасында енесін тауып алып, емізіп 
аламын. Апа-інілеріммен кезектесіп түн 

ұйқымызды төрт бөліп, ай жарығында 
мал күзетеміз. Түнде киіз жайып, ерді ба-
сымызға жастанамыз. Бір күні кезектен 
кейін ұйқыдан тұрсам, өзім баққан ла-
ғымды сойып тастапты. Қатты ренжідім. 
Тіпті ауырып қалдым. Нағыз малшының 
малсақ қызымын. Негізі мен туралы бір 
кітап жазуға болады, – дейді Үзілхан.

Мақала кейіпкері Рамазан Блахаев-
қа тұрмысқа шығып, Амандық, Нұр-
қанат атты екі ұл сүйеді. Бүгінде келін 
алып, немере сүйіп отырған жайы бар. 
Қарақат Әбілдинаның әндерін тың-
дап, түрік сериалдарын көреді. 
Түркия, Грузияға саяхаттаған Үзілхан са-
пардан жақсы әсер алғанын айтады.

– Аталған мекемеде табан аудармас-
тан 42 жыл еңбек еткенде көп нәрседен 
сабақ алдым, тәжірибе жинақтадым, ерен 
еңбегімнің арқасында көзге түстім, мігір-
сіз еңбек ете жүріп, басшылар мен әріп-
тестер сеніміне кірдім, – дейді сақа мұ-
найшы.

ҮЗІЛХАН ТУРАЛЫ БІР ҮЗІК СЫР

МАЙТАЛМАН МАМАН

«ӨЗЕНМҰНАЙГАЗ» АҚ20



Төрт баланың әкесі Нұрқожа Жалқы-
баев Мұнай өнеркәсібі құралдарын және 
телекоммуникацияларды жөндеу бас-
қармасында слесарь болып өнімді еңбек 
етіп келеді. Зайыбы Қоңырау Меңдібаева 
№3 СҚКБ-да қоймашы. Үлкен ұлы Мансұр 
компания басқару аппараты Логистика 
және материалды-техникалық жабдық-
тау департаменті инженері болып жеміс-
ті еңбек етіп жүр. Қыздары банк саласы 
қызметкерлері.

Мұнай саласында 42 жыл тынбастан 
жұмыс істеп, Өзен кен орны гүлденуіне 
өлшеусіз үлес қосып келе жатқан мұнай-
шыға басшылық дән ырза. Демалыс күн-
дері немерелерімен уақыт өткізетін Нұр-
қожа кіші ұлдың үйленіп, үй болуын тілеп 
қояды. 

– Ұжымым өте тату. Бізде санасу деген 
жоқ. Ауызбіршілікпен жұмыс істеп келе-
міз. Кіші қызымның жоғарғы оқу орнына 
4 жыл ақшасын төлеп тұрған басқармаға 
рахмет айтамын, – дейді мұнайшы аға.

Еңбекқор жан әндері жүректі мейірім-
мен тебірентетін Асан Бердешов, Төрега-
ли Төреәліні тыңдайды.

«Алдымен адам бол деп жетелеген» 
әкесімен бірге өткізген күндері, қызықты 
сәттері еске түскенде сағыныш кеудесін 
толқытады.

Мерекеден бастау алатын көктем мез-
гілін ұнататын мұнайшы думанның берер 
эмоциясынан бөлек еңбек ұжымын бірік-
тіретін күш екеніне тоқталып өтті. 

Қоғамға пайдалы іспен айналысып 
жүрген қарапайым жанға бақыт пен бай-
лық, денсаулық, жетістік пен берекеге 
толы өмір тілейміз.

МӨҚЖТКЖБ-НЫҢ
МЫҚТЫ МАМАНЫ

Сая Әбішеваның әкесі Жеңісбек 
Әбішев Өндірістік техникалық қамту 
және жабдықтармен жинақтау басқарма-
сында қойма меңгерушісі, анасы Гүлзада 
Қалиева №1 МГӨБ-те оператор болып, 
адал еңбек етіп, ел экономикасының да-
муына сүбелі үлес қосып келеді.

2010 жылдың 25 желтоқсанында дү-
ниеге келген Сая бүгінде саяжайдағы 
№15 орта мектептің 6 «в»-сынып оқушы-
сы. Алғыр оқушы ағылшын, орыс тілдері, 
математика пәнінен жыл сайын облыс-
тық олимпиадаларға қатысып, жүлделі 
орындар иеленіп, әке-шешесі мен мұға-
лімдерін қуанышқа бөлеп келеді.

– Кез келген адам өмірге келгесін өсуге, 
дамуға, жетілуге ұмтылады. Мен емтихан 
тапсырып, Ақтау қаласындағы Назар-
баев зияткерлік мектебіне түскім келеді. 
Жақсы жоғарғы оқу орнының студенті 
атанып, болашақта өзім ұнататын кәсіпті 
игеріп, Қазақстан мемлекетінің жарқын 
болашағы үшін тынбай еңбек етуді ар-
мандаймын, – дейді талабы таудай Сая. 
«Ынта болса адамда, қиын іс жоқ ға-
ламда», демекші табанды адам үшін 
өмірде орындалмайтын арман жоқ. Сая 
Әбішеваға бойда бұғып жатқан мүмкін-
дікті ашып, алға қойған мақсатыңа жете 
бер деген тілек айтамыз

Қаладағы №19 мектебінің 4«ғ» сы-
ныбы оқушысы Нарбек Бегарслан үз-
дік оқушы. Математика, әдебиет, орыс 
тілі сабақтарын жақсы көретін 10 жасар 
бала 3 жылдан бері грек-рим күресімен 
айналысып, жақсы нәтижеге қол жеткі-
зіп келеді.

Мәселен, спортшы бала Атырау қа-
ласында өткен грек-рим сайысына 
қатысып топ жарды. Республикалық 
грек-рим күресінен өткен чемпионатта 
2-орын, математика пәнінен өткен рес-
публикалық олимпиадада 1-орын, орыс 
тілінен 2-орын жеңіп алып, жақындары-
ның үмітін ақтады.

Ұстазы Жамал Өтесінова талантты 
шәкіртімен мақтанады. Жан-жақты Нар-
бектің әкесі Берік Жанаев ӨЭМБ-да ше-
бер болса, анасы Салтанат Телмағамбе-
това тігінші болып қызмет етеді.

Көп балалы отбасыда тәрбиеленіп 
жатқан Нарбек өскенде әкесі сияқты 
мұнайшы болып, бақуатты өмір сүргісі 
келеді.

Біздің заманда санасы сау, рухани кө-
ңіл-күйі бүтін баланы тәрбиелеу оңай 
шаруа емес. Әрі спортшы, әрі білім-
ді Нарбекке дүниенің жарық жағында, 
жақсы тұсында ғұмыр кешуге бұйырсын 
деген тілек айтамыз.

САЯ –
МҰНАЙШЫНЫҢ 
БІЛІМДІ ҚЫЗЫ

ӨСКЕНДЕ ӘКЕМ 
СИЯҚТЫ МҰНАЙШЫ 

БОЛҒЫМ КЕЛЕДІ

ҮКІЛІ ҮМІТ

Ағылшын жазушысы Джордж Оруэлл-
дің «Мал қора» деп аталатын сатиралық 
повесін оқып шығуға кеңес береміз.

Кітапты оқып отырып, социалистік 
теңдік принциптерінің бірте-бірте дик-
татура мен тоталитаризмге айналу құ-
былысының куәсі боласыз.

Биліктегі шошқалар «нағыз бақыт 
– үнемі еңбектену және барды қа-
нағат тұту»... быды-быды деп, өзге 
жануарларды еңбекке жегіп қояды.  
 
Туындыда мысқыл да, сарказм да жетіп-
артылады.

Музыкалық фильм аңызға айналған 
«Дос-Мұқасанның» қалай құрылғанын, 
жүріп өткен жолын, жетістіктерін баян-
дайды. 

Ансамбль жастардың рухын көтеріп, 
сана-сезімін байытып, патриоттық се-
зімін оятты. Алып Совет Одағында №1 
ансамбль болды. 

Кәсіби, болашағы бар картина көпші-
лік көңілінен шықты. 70-80 жылдардағы 
әндер қайта жаңғырып, көрермен жү-
регіне жетті.

КИНО АДАМДЫ 
ӨЗГЕРТЕДІ

КІТАП АДАМДЫ 
ӨЗГЕРТЕДІ

МӨЛШЕРЛЕП ЖЕГЕН БАЛ ТӘТТІ

Өмірді интернетсіз елестету мүмкін емес. 
Мамандар әлеужеліде сағаттап отыру адам-
ды ойлау, талдау қабілетінен айырып, әлеу-
меттік мүгедекке айналдыратынын айтып да-
был қағып жатыр.

Бүгінде артық ақпарат проблемаға айна-
лып отыр. Төбеден төмен қарай жауып тұрған 
ақпарат нөсерінің астында өмір сүріп жатыр-
мыз. Осы ақпарат легінде малтығып, тұншы-
ғып, есімізді жия алмай, қақалып-шашалып 
жүрміз.

Селфи деген жарықтық сырқат дәрежесі 
деңгейіне жетті. Жылт еткен нәрсені жалпақ 
әлемге жариялап, жар салуға бейім тұрамыз.

Әлеужеліде ойына келгенін айтып, жаза-
тын «батырлар» көбейді.

Рас ұялы телефонның пайдасы шексіз, әйт-
се де зияны да жоқ емес.

Әлем жылына бір рет қаңтар айының соң-
ғы жексенбісінде баланың кітаппен доста-
суына мүмкіндік бермейтін интернеттен бас 
тартады. Жанымызда үнемі смартфон. Бас 
ауырады, шаршаймыз, депрессияға бейімбіз.

Адамның ішкі тыныштығын бұзып, өмірге 
деген құштарлығын азайтатын интернет-
ті шектеңіз. Мөлшерлеп жеген балдың ғана 
тәтті болатынын естен шығармаған жөн!

АДАЛ ЕҢБЕКПЕН БАЮДЫҢ
СӨКЕТТІГІ ЖОҚ

Пушкиннің «Алтын балық» ертегісі ке-
йіпкері сияқты, жылдап тесік астаудың қа-
сында отыра берудің қажеті шамалы. Бес 
күн жалғанда бай әрі бар боп өмір сүрген 
жақсы.

Үйленіп отбасын құрғаннан кейін, кез 
келген есі дұрыс адам шамасына қарай 
дүние-мүлік, дәулет жинайды. Не десеңіз 
де, тіршілікте қаражаттың рөлі жоғары 
екенін ешкім жоққа шығара алмайды.

Жалпы баюға ұмтылу ниетінде жаман 
ештеңе жоқ. Қазақта «Түстік өмірің бол-
са, мал жи» деген нақыл бар. «Кедейдің 
байға, байдың құдайға жетем дегені» 
әлеуметтік прогрестің ең мықты қозғау-
шы күшінің бірі екені де белгілі. Ендеше 
«Қанағат қарын тойдырар...» деп қолдағы 
барға қанағат етіп, тасбақа тірлікпен жы-
бырлап жылжи беру нағыз ақымақтық ны-
шаны дер едім.

Асүйде отырып, «ақша өмірдегі ең бас-
ты мәселе емес» деп пәлсапа соққан-
ды ұнатамыз. Алайда ақшаңыз болмаса, 
сіз ешкім де емессіз. Ақша көмегімен сіз 
өзіңізге және айналаңыздағы адамдар-
ға қуаныш сыйлай аласыз. Бұл – өмір 
шындығы.

Тоғетері, адал еңбекпен тапқан табыс-
ты үнемдеп жұмсай отырып, баюды көз-
деу – дүниеқордың белгісі емес.

Перзентхана палатасында терезе тұ-
сындағы керуетте Әлия деген келіншек 
жылап жатыр. Босанғанына бірнеше күн 
болса да, отағасы төбе көрсетпеді, енесі 
есіктен аттамады.

«Бізге ылғи қыз туатын қатын керек 
емес» деген адуын енесінің тулап жатқа-
нын ұзынқұлақтан естіп жатыр. Байының 
досы, бүгінде төрт ер баланың әкесі ата-
нып отырған Саудабай «еркектен еркек 
туады» деп лепіріп сөйлеген көрінеді.

Қасындағы үшінші ұлды дүниеге әкел-
ген жап-жас келіншек кеудесіне нан пісіп, 
көйлегіне сыймай жүр.

«Қазақ үшін қашан да ұл тапқан қатын-
ның мерейі үстем ғой, шіркін!» деп Әлия-
ға мүсіркеп қарап қояды. Тіпті масатта-
нып, мақтанғаны сонша байына минөт 
сайын телефон шалып, ананы жемеймін, 
мынаны ішпеймін деп кергіп отырғаны 
сол.

– Еріне заңды ұл мұрагер сыйламаған 
қатынның құны беш тиын, біз сияқты ма-
ңызды функцияны орындаған қатынды 
құдайға шүкір байымыз түгілі бүкіл әулет 
төбесіне көтеріп отыр. Қайта-қайта қыз 
туғанның жүзі төмен болмақ, – деп көкиді 
де отырады.

Арасында «туған қайынсіңлім екі қыз-
дан кейін оқтау жұтқандай қақиып әлі 
жүр. Той-садақаларда бәріміз ортаға 
алып «ау, шырағым, қыздарың мектепке 
баратын жасқа жетті. Не ойлағаның бар. 
Неге бір ұл тумайсың? Күйеуіңе мұрагер 
тауып бермесең бір күні байдан айыры-
лып қаласың» деп айтудай-ақ айтып жүр-
міз» деп көр-жерді әңгіме қылып отырып 
алады. «Сабазға әлгі қайынсіңлісінің 
белгілі бір себеппен бала көтере алмай 
жүрген болар-ау деген ой кіріп те шық-
пайды-ау», деп ойлап қойды Әлия.

Палатадағы жағдайға қанық болған 
қытайдың мәрмәр қуыршағындай беті 
теп-тегіс врач Әлияны кабинетіне шақы-
рып алды.

– Өзіңді мүжіп, жегідей жеп жүргенің 
қай сасқаның?! Бір шарананың жоқты-
ғынан қанша отбасы пүшайман болып 
жүргенін сен өзің білесің бе?! Қатын өзін 
құрметтеуі қажет. Өзіңді қадірлемесең, 
отбасы да сені құрметтемейтін болады. 
Өзің ақылдысың, өзің байсалдысың. Қыз 
тудым деп сонша жүнжіп кеткеніңе жол 
болсын. Өзің Малайзияда оқып келіп, 
тәп-тәуір шетелдік мұнай компаниясын-
да аудармашы болып қызмет етіп, қо-
мақты қаражат алып жүріпсің. Көзі ашық, 
көкірегі ояу сен сияқты білімді жанның 
енесі мен күйеуінің езгісіне түскеніне та-
ңым бар. Баланы бірінен соң бірін туып, 
декрет деген қорғанның артына тығылып 
алып, қытымыр ененің бабын табамын 
деп, шешесінің айтқанынан шықпайтын 
байдың көңіліне жағамын деп үйдің бар 
шаруасын мойыныңа артып алып, стрес-
тің бәрін еңсеремін деп жүргенде өмірің-
нің жақсы жылдары алыстап кетпей ме, 
шырағым-ау... Ешқашан ешкімге ыңғайлы 
болма. Киім үтіктеулі, тамақ пісірулі, әб-
ден жаман үйренген екен..., – деп біраз 
зат айтты.

Врачтың әңгімесінен кейін Әлия ешкім-
ге кеудесін бастырмай, өзін қорғауға ұм-
тылу қажеттігін ұқты. Тоғыз ай, он күн кө-
теріп, омыртқасы талып, дүниеге әкелген 
Тұмарын емізуге әкелгенде бауырына 
басып, періштеден кешірім сұрады. Пен-
делікке салып, астамшылық танытқаны 
үшін Алла тағаладан кешірім сұрады.

Артынып-тартынып көрші қаладан кел-
ген анасына байы мен енесі туралы тіс 
жармады. «Қыз емес қыздың аты қызыл 
алтын» деп еміренген шешесін жанынан 
артық жақсы көріп кетті.

Енді ол өмірінің бұлай жалғаса бермей-
тінін түсінді. Тырмысып, күресіп, өзі бат-
қан батпақтан өзін қалай сүйреп шыға-
ратыны бақытты өмірге лайық Әлияның 
өзіне ғана аян.

Бибігүл БӨБЕКБАЙ



Ардақты әріптестер! 

Мерейлі жасыңыз құтты болсын дей отырып, деніңізге саулық, отбасыңызға аман-
дық, ел игілігі үшін атқарып жүрген қызметіңізге табыс, өміріңізге береке тілейміз.

Әрқайсыңыз ерен еңбек ете жүріп, Өзен кен орны дамуына өлшеулі үлес қосып ке-
лесіз. Басшылық әрбіріңізді мұнай саласының майталман маманы ретінде өте жоға-
ры бағалайды. Кәсібіңіздің жілігін шағып, майын ішіп, сол саланың шыңына шығып 
отырған тәжірибелі де білікті кез келгеніңізбен біз мақтанамыз. Үлгі-өнеге тұтамыз.

Арайлап атқан әрбір таң шаңыраққа құт пен береке әкелсін. Тойыңа жұрт жиылсын, 
Көңілге нұр құйылсын, Дәл осындай мерей жас, Біздерге де бұйырсын, – демекші то-
йыңыз тойға ұласып, 100 деген әдемі жасқа жетіңіз, қадірлі әріптестер!

Құрметпен, «Өзенмұнайгаз» АҚ еңбек ұжымы

ҚҰТТЫҚТАУ

ҚҰРМЕТТІ АРДАГЕРЛЕР!

Туған күн мерекесі құтты болсын. Құдай бақ берген мекенде ерен еңбек етіп, Өзен 
кен орны дамуына өлшеусіз үлес қосқан Сіздерге алғысымыз шексіз.

Ел игілігі үшін тынбастан еңбек етіп, өндірістің қиындыққа толы құбылыстарын бас-
тан өткеріп, бейнетін арқалап, зейнетіне бөлену – кез келген адамның қолына түсе 
бермейтін бақыт.

Сіздердің адам қызығарлықтай мазмұнды өндірістік өміріңіз бізге үлгі-өнеге. 
Қоғамның, ел мен жердің, отбасының алдындағы парызы мен қарызын азамат-

тықпен атқарып, Отанға адал қызмет етудің жарқын үлгісін көрсеткен Сіздерге мың 
алғыс.

Адам үшін ең қымбат нәрсе – оның өмірі мен денсаулығы. Аман жүріңіздер. Дені-
ңізге саулық, отбасыңызға амандық, мәнді де сәнді, ұзақ ғұмыр тілейміз.

Мусалима Уразгалиева
Оспан Абишаев

Таласбай Даулетбаев
Серикбай Саулебаев

Утеш Темирбаев  
Нурка Кенжегалиева
Аманходжа Джакаев
Акберди Малмаков

Жумагул Тенизбаева
Нурбигаш Тлеукулова

Калампыр Есенова  
Турсин Сулейменова
Назым Тажимуратова
Бибихан Онгарбаева

Карамурза Карамурзаев
Хайыргали Хайытбаев

Муханмадияр Касимов
Джиганбай Аскаров
Ибрагим Бектурбаев

Курманбай Сахыпкалиев
Карлыгаш Койтанова
Инирбай Мукташов

Сисенбай Удеров
Калдыбай Сулейменов
Таразыбай Бекимбетов

Скендир Суемов
Ахтуре Уразмагамбетова 

Оразгали Бекбосинов
Оразгуль Бердибаева

Аманжан Торгаев
Иса Кожбанов

Нагыш Булекбаева

